
 ЗэIущIэхэр  Бгылъэ  щIыпIэхэм Тхыдэ

Лъэпкъхэм яхэтщ щIыIэкIэ бэшэ-
чи, ар зыхуэмыхьи. Абы и лъэны-
къуэкIэ щIызэбгъэпщэн щыIэкъым, 
псалъэм папщIэ, Африкэм щып-
сэумрэ якутымрэ. Иужьрейр уэс 
 гущIыIум, сытхъум зэщIищтэжауэ 
щыжеифмэ, зыри хьэлэмэткъым. 
Хьэрып хытIыгу ныкъуэм къикIар 
апхуэдэм бгъурыбгъэ гъуалъхьэ зэ-
ры мыхъунури нэры лъагъущ. 

АУЭ якутхэри апхуэдэ дуней щыты-
кIэм хуэщIауэ къалъхуркъым. Сабийр 
дунейм къыщытехьа япэ махуэхэм 
къыщыщIэдзауэ щIыIэм ирагъасэ, 
япсыхь: къалъхуагъащIэм махуэ зыб-
жанэкIэ псы щIыIэ тракIэ, и щIыфэм 
уэс щахуэ. Памир бгырысхэм лъап-
цIэу уэсым хэту е мывэ щIыIэм тету 
къа  жыхь. Адыгэхэмрэ балъкъэр-
хэмрэ ящыщу бгыхэр зи хэщIапIэ-     
хэм я унэхэр щIымахуэ жэщ уаем гра-
дуси 10-м нэскIэ щыупщIыIужи щы-
Iэщ, ауэ абы щхьэкIэ я жей ныкъуэ 
 хъуауэ къащыхъуркъым. 

Илъэсищэ ныбжьым ит жыгхэр къэ-
зыгъачэ щIыIэм цIыхухэм зрагъэ- 
сэф пэтми, ахэр я бэшэчагъкIэ адрей 
псэущ хьэхэм ауи жыжьэу ялъэ щIы-
хьэркъым. Уае-псаер гугъущэ емыхьу 
зышэчыфхэм ящыщщ къазхэр, хьэ-
хэр, шылэджэдхэр, мыщэ хужьхэр, 
хьэн дыркъуакъуэхэр, хьэмбылухэр, 
нэгъуэщIхэри. ЦIыхум и Iэпкълъэп-
къыр, абыхэм елъытауэ щIы IэкIэ, да-
уи, нэхъ тIасхъэщ. Аращ абы мыма-
щIэу нэгъуэщI Iэмалхэр дэIэпы-
къуэгъу щIищIри. 

Сыт щыгъуи щхьэпэщ нэщэнэхэр 
пщIэныр, дунейм и щытыкIэм зэрызи-
хъуэжым ухигъэгъуэзэнымкIэ дэIэ-
пыкъуэгъу нэс зэрыхъум къыхэкIыу. 
Псалъэм папщIэ, джэш теплъэ зиIэ 
пшэхэр, шытххэм е бгыхэм ящхьэщыт 
пшэ толъкъун мыхъейхэр щыхьэт 
 тохъуэ дунейр зэрызэIыхьэнум. Бгыщ -
хьэм е бгы джабэм пшэ мыин къы-
щыунэхуа нэужь, зэрыхабзэу, уэш  хым 
къызыпхиву щIедзэ, уэлба нэшхуэм е 
уэсым щыхуэкIуэжи щыIэу. 

Уафэгъуагъуэ уэшхышхуэр бгылъэ 
щIы пIэхэм нэхъ хуэлъэщ, тафэ шэ-
щIахэм нэхърэ. Апхуэдэм ипэ къи-
хуэу, пшэ лъабжьэхэм щIэуфIы цIы-
кIыу щIадзэ, езыхэри къопщ, хьэуам 
хэт токыр Iэпкълъэпкъым зыхищIэ 
мэхъу. Иужьрейр ягъэунэху спортс-
менхэм, я Iэпэхэмрэ тхьэкIумэхэмрэ 

Тхыдэм къызэры хэ щы-
жымкIэ, дуней псом япэ ды-
дэу къэунэхуа цивилизацэр, 
къалэхэр, тхыбзэр, пщыгъэр, 
щIэныгъэр, IэщIагъэхэр, ха-
бзэр шумерхэращ зейр. Ахэр 
Месапотамие Ипщэм (но бэ-
рей Иракым хуозэ) щып-
сэуащ ди лъэхъэнэм ипэкIэ 
мини 6 - мини 2 гъэхэм. Япэ 
дищу жытIэнщи, «шумер» 
псалъэр 19 - 20-нэ лIэщIы-
гъуэхэм бзэм и лэжьакIуэхэм 
къыхалъхьа псалъэщ икIи а 
зэманым лъэпкъыгъуэ гуэр-
ми къэралыгъуэми я цIэу 
щытакъым. 

ЯПЭ дыдэ шумерхэм я 
лъэужь теувар британ архео-
лог Генри Лэярд Остинщ. 1849 
гъэм Иракым щыIэ Мосул 
 къалэм къэхутэныгъэ щригъэ-
кIуэкIыу абы къигъуэтат гъу-
щIы нэтхкIэ ятIэм традзэу 
ягъэжьэжа тхыгъэ мин 20-м 
щIигъу. А библиотекэ гъуэзэ-
джэм и тхыгъэхэм, иужьы-
IуэкIэ къызэрыщIэкIамкIэ, 
яхэ   лъащ «Энума Элиш», 
«Гиль гамеш и эпосыр» Iуэры-
Iуатэр. Бзэр зыджхэм гу лъа-
тат а тхыгъэхэм мызэ-мытIэу 
«su-ma-ri» псалъэм къызэ ры-
щытригъазэми, ар лъэп къы-
цIэу ягъэуващ. «Британием 
ПасэрейхэмкIэ и пащтыхь зэ-
гухьэныгъэм» уасэшхуэ къи-
гъэлъэгъуащ, «шумерхэр» 
зыфIаща цивилизацэр зэ ры-
щыIам и щыхьэт нэхъыбэ къэ-
зыхутэм папщIэ. 

19-нэ лIэщIыгъуэм щIэны-
гъэм хуабжьу зиужьат, фIэщ-
хъуныгъэм мащIэу къытекIа-
ти, члисэр къэгузавэщ, тхылъ 
лъапIэм ит къэхъукъащIэхэр 
пэж дыдэу зэрыщыIам щы-
хьэт техъуэ гуэр къэзытIэщIым 
ахъшэшхуэ иритыну жиIэри, 
Библием къыхэщыж къалэ-
хэмрэ пщышхуэхэмрэ я 
лъэужь тригъэуващ щIэны-
гъэлI хэр. Апхуэдэу, 1872 гъэм 
дыгъэгъазэм и 2-м Британ му-
зейм и мысыр-ащыр къуда-
мэм и лэжьакIуэ Смит 
 Джордж утыку кърихьащ ду-
нейр зыгъэзджызджа къэ-
хутэныгъэ - шумер IуэрыIуа-
тэм и  гъу щIынэтхым къыхи-
джыкIащ Дунейпсо Псы-
дзэмрэ Нухь бегъымбарымрэ 
теухуа хъыбар. Члисэм ахъшэ 
хъушэ щIэныгъэлIым кърит-
ри, нэхъыбэж къитIэщIыну 
унафэ къыхуищIащ. Арати, ду-
ней псом щытепсэлъыхьу щIа-
дзащ, къызэрыщIэкIымкIэ, 
Биб лием итыр зэрыпэжым. 
Члисэр зыхуеиххэри арати,  
 хуиту бэуэжащ. 

Американ теолог, археолог 
Кьерэ Эдвард (1885 - 1933 
гъ.гъ.) шумер гъущIынэтхым 
 къеджэхэмрэ къызэреджэ 
щIы кIэмрэ теухуауэ жиIэр 
мырат: «Фи нэгу къыщIэвгъэ-
хьэт латиныбзэкIэ тха тхы-
лъым зы напэкIуэцI къэмы -
нэу къыдатхъауэ… А на пэ-
кIуэцI къыдатхъахэр цIыкIу-
цIыкIуххэу ячатхъэри 
зэ хагъэзэрыхьыжауэ. Иджы а 
 къомыр зыгуэрым и пащхьэ 
иралъхьэ, зэхуэхьэсыжи, 
 къеджэ жаIэри». Дыхьэш-
хэнщ, ауэ апхуэдэ дыдэущ 
 шумер гъущIынэтхым евро-
пей къэхутакIуэхэри «къызэ-
ре джэр». Сыту жыпIэмэ, шу-
мерхэр сыт хуэдэ лъэпкъым 
щыщми, абыхэм къатехъу-
кIыжар хэтми, я бзэр сытыб-
зэм щыщми, къызэреджэри а 
зэманым зыми ищIэтэкъым. 

КъыкIэлъыкIуэу, шумер 
лъы  хъуакIуэ ежьар Кольде-
вей Робертщ. Илъэс 21-рэ 
фIэкIа мыхъу къэхутакIуэ зэ-
чиифIэм маркэ мин 500-кIэ 
къызэщIиузэдри къиутIыпщат 
«Герман КъуэкIыпIэ Зэгу-
хьэныгъэм». Абы и къалэн нэ-
хъыщхьэр - Библием къы хэ-
щыж Каср щIыпIэм щыIэ 
 Бабылейр (Вавилон) къэ-
гъуэтынырт. ИкIи Кольдевей 
къигъуэтащ ар! Ауэ нэхъ гу-
вауэ. 

1903 гъэм, зи ныбжьыр хэ-
кIуэта Кольдевей Роберт и 
 дэ Iэпыкъуэгъум (Андре Валь-
тер) унафэ хуищIащ Тигр 

Урысейм и ФСИН-м и 
управ ленэу КъБР-м щыIэм и 
еп лIанэ колонием иджыб-
лагъэ щрагъэкIуэкIащ абы 
ща Iыгъ цIыхубзхэр я узын-
шагъэм хуэсакъыжыным, 
хьэл мыхъумыщIэхэм зы-
щадзеиным къыхуезыджэ, 
«Динамо» урысейпсо физ-
культурэ-спорт зэгухьэны-
гъэм абы и лъэныкъуэкIэ 
зэфIигъэкIхэм щытеп сэ-
лъы хьа Iуэху щхьэпэ. 

АР щыщт Урысей ФСИН-м 
и унафэщI, къэрал кIуэцI къу-
лыкъум и генерал-полковник 
Гостев Аркадий «Динамо»-р 
къызэрызэрагъэпэщрэ илъэ-
си 100 зэрырикъум ехьэлIауэ  
я IэнатIэм щызэфIагъэкIыну 
иубзыхуахэм. Iуэхум хэтыну 
кърагъэблэгъат КъБР-м и 
Парламентым и УнафэщIым  
и къуэдзэ, Урысейм спор-
тымкIэ щIыхь зиIэ и мастер, 
2000 гъэм  Сидней щекIуэкIа 
Олимп джэгухэм алыдж-
урым бэнэкIэмкIэ дыщэ ме-
даль къыщызыхьа Къардэн 
Мурат, КъБР-м и Парламен-

Жылагъуэ  гъащIэм  хашэж

тым Жылагъуэ шынагъуэн-
шагъэмрэ Iулъхьэ зэIэ пы-
хыным пэщIэтынымкIэ и ко-
митетым и унафэщI Кривко 
Михаил, КъБР-м и Парла-

ментым Спортымрэ туриз-
мэмкIэ и комитетым и 
унафэщI Бэрэгъун Арсен, 
«Динамо» урысейпсо физ-
куль турэ-спорт зэгухьэны-

КъБР-м и Жылагъуэ палатэм Егъэджэны-
гъэмкIэ, щIэныгъэмкIэ, щIалэгъуалэм я 
Iуэхухэмрэ жэрдэмхэмкIэ и комиссэм 
 иригъэкIуэкIащ щIалэгъуалэм зэрадэлэ-
жьап хъэм теухуа зэIущIэ. 

АР къыщызэIуихым, КъБР-м и Жылагъуэ 
палатэм и унафэщIым и къуэдзэ Федченкэ 
Людмилэ жиIащ къаIэта Iуэхугъуэм рес-
публикэми къэралми мыхьэнэшхуэ зэры-
щиIэр.

КъБР-м и Жылагъуэ палатэм и унафэщI 
Берд Хьэзрэталий къыщыпсалъэм къыхи-
гъэщащ псом хуэмыдэу иужьрей илъэсхэм 
абы гулъытэ зэрыхуащIыр республикэм и        
Iэтащхьэми, муниципальнэ щIыналъэхэмрэ 
къалэхэмрэ я унафэщIхэми, жылагъуэ зэ-
гухьэныгъэхэми. Къапщтэмэ, къэралыр ядо-
Iэпыкъу зи жэрдэмрэ проектхэмрэ зыгъэ-
кIуатэ щIалэгъуалэм, мэлажьэ ахэр жыджэ-
ру зыхэт жылагъуэ зэгухьэныгъэхэр. Къызэ-
рагъэпэщащ КъБР-м и Iэтащхьэм и деж 
щыIэ щIалэгъуалэ политикэмкIэ советрэ 
 волонтёр Iуэхухэм пыщIа советрэ.

КъБР-м и ЩIалэгъуалэ правительствэр, 
Парламентым и деж щыIэ ЩIалэгъуалэ па-
латэр, Жылагъуэ палатэм и щIалэгъуалэ со-
ветыр мэлажьэ, щIалэгъуалэм я гупсы сэ-
кIэмрэ я жанагъымрэ къигъэнаIуэу. Респуб-
ликэм щыIэщ щIалэгъуалэ жылагъуэ зэгу-
хьэныгъэу 50-м нэс.  Абыхэм къызэщIаубыдэ 
районхэри, къалэхэри, къуажэхэри. ЩIэуэ 
къэунэхуащ школакIуэхэр зыхэт «Большая 
перемена» зэгухьэныгъэри. 

Республикэм и Iэтащхьэм и унафэкIэ 2022 
гъэм накъыгъэм и 18-м къэунэхуащ КъБР-м 
ЩIалэгъуалэм  я  IуэхухэмкIэ  и министер-
ствэ.

Бердым къыхигъэщащ щIалэгъуалэм я 
деж узыгъэгузавэ, гулъытэ хуэныкъуэ Iуэху-
гъуэхэри зэрыщыплъагъур, я хуитыныгъэхэм 
гъунэ зэриIэр зыщыгъупщэ удэфахэри къазэ-
рыхэкIыр. 

- Ар щыболъагъу, псалъэм папщIэ, интер-
нет напэкIуэцIхэм. Языныкъуэ ныбжьы щIэ-
хэм абы и фIагъ псори къахуэгъэ сэбэ-
пыркъым, атIэ абы щалъагъу зэраныгъэхэм 
зыдрагъэшэхри, къызыщагъэхъу гъащIэм я 
зэманыр ирагъэхь. Языныкъуэхэм цIыхур 
цIыхуу къызэралъытэр иIэ мылъкумрэ зы-
пэрыт къулыкъумрэ теухуауэщ. Ар щIа-
гъуэкъым. НэгъуэщI зы Iуэхугъуэми гу лъы-
дагъэтащ, иджыблагъэ республикэм и 
 щIалэгъуалэм я деж щедгъэкIуэкIа щIэуп-
щIэм. Абы къыхэдгъэхьа щIалэгъуалэм 
(илъэс 14 - 18 хъухэр) я процент 21-р йохъуап-
сэ хамэ къэралхэм щыпсэуну, щылэжьэну. 
 НыбжьыщIэхэм къахокI политикэ партхэмрэ 
жылагъуэ зэгухьэныгъэхэмрэ дзыхь хуэ-
зымыщIи. 

Жылагъуэ палатэм и унафэщIым жиIащ 
республикэм и щIалэгъуалэм я гупсысэ-    
кIэм зегъэужьыным, фIымрэ Iеймрэ зэха-
гъэ кIыфу егъэсэным я къару псори хуау-
нэтIын зэрыхуейр. ХэкIыпIэу къилъытэри 
абыхэм щIэныгъэ етынырщ, щэнхабзэмрэ 
спортымрэ дегъэхьэхынырщ, хэкупсэу къэ-
гъэ  тэджынырщ, я жэрдэмхэрщ ядэIыгъы-
нырщ - а псори гъэсэныгъэмкIэ IэмалыфIщ. 

- ЩIэблэм ялъагъун, зыхащIэн хуейщ къэ-

гъэм и щIыналъэ  къудамэм и 
Iэтащхьэ Джэданэ Залым.

Урысей ФСИН-м и управ-
ленэу республикэм щыIэм и 
унафэщI Лыхь Аслъэн хьэ-

щIэхэр щыгъуазэ ищIащ я 
 къулыкъур зэрырахьэкI щIы-
кIэм, тутнакъхэр щаIыгъ щIы-
пIэхэр зыхуэдэм, дэрбзэр 
 Iуэ хущIапIэм и лэжьэкIэм, 
ягъэтIысам я зыгъэпсэхугъуэ 
зэманыр зэрагъакIуэм.

ЦIыхубзхэм къыхагъэщащ 
физкультурэр я гъащIэм    
щыщ Iыхьэу зэрыщытым и 
фIыгъэкIэ тутнакъэщым з э-
ры щыIэ зэманыр нэхъ къа-
темыхьэлъэу зэрыкIуэр, ахэр 
жылагъуэ гъащIэм хэшэжа 
хъунымкIэ, къабзагъэм, я гуа-
щIэкIи псантхуэкIи къаруу-
фIэу щытыным зэрыхуипс ы-
хьыр. ХьэщIэхэри IэнэщIу 
яхуэкIуатэкъым абыхэм - я 
узыншагъэр ирагъэфIэ кIуэ-
нымкIэ сэбэп къахуэхъун 
спорт Iэмэпсымэ зэмылIэу-
жьы гъуэхэр тыгъэ хуащIащ.

ЗЭБАР Мадинэ,
КъБР-м щыIэ УФСИН-м и 

пресс-IэнатIэм и унафэщI.

Шумерхэр хэт?

псым и Iэшэлъашэм щыIэ 
 Калаат Шергат къумым Аш-
шур къалэр къыщыщIитIы кIы-
жыну. ЩIалэщIэм абы тригъэ-
кIуэдащ илъэс 11. ИкIэм-
икIэжым абы къищIитIыкIы-
жащ уардэ унэри, пащтыхьыр 
зыдэлъ бэнри, Иштар тхьэ-
анэм и фэеплъри. Къищы нэ-
мыщIауэ, иджыри гъущIынэтх 
мин 40, фэеплъхэр, хьэпшып 
зэмылIэужьыгъуэхэр къигъуэ-
тыжат. 

Европэм къэралыгъуэу 
хыхьэм лIыкIуэхэр зэкIэлъа-
утIыпщырт шумерхэм я лъы-
хъуакIуэ. Апхуэдэу ЕтIуанэ 
Рейхым Кольдевей Робертрэ 
Андре Вальтеррэ зыхуеину 
псомкIи зэщIаузэдри, Тель-
Фарэ Iуащхьэр щIатIыкIыну 
ягъэкIуащ. Ауэ ар псоми зэ-
рагугъауэ тхылъ лъапIэм 
 къы хэщыж Авраам и къалэ-
ратэкъым, атIэ шумер гъущIы-
нэтхым зэрырагъаджэ «тет-
радхэр» щызэхуэхьэса би б-
лиотекэт. 

КъыкIэлъыкIуэ илъэсхэм 
ира гъэкIуэкIа къэхутэны-
гъэхэм зыри къагъэлъэгъуа-
къым, нэхъыби къахуэгъуэта-
къым. Япэ Дунейпсо зауэр 
къэхъея нэужь, лэжьыгъэхэр 
щагъэтыпащ. Щыпащэжари 
1918 гъэращ. Британ тIас хъэ-
щIэх, капитан Томпсон Реджи-
нальд Iуэхум къыхыхьэри, 
Эриду «шумер» къалэр къи-
тIэщIащ. КъыкIэлъыкIуэу нэ-
мы цэхэм къытрагъэзэжащ 
1927 гъэм. Аргуэру гущIынэтх 
куэд къыщIахащ. Абыхэм зэ-
рыжаIэмкIэ, пшахъуэщIым 
щIэлът Библием къыхэщыж 
Эрех къалэр (Урук). 

Алъандэрэ ирагъэкIуэкIари 
къагъуэта псори зырикIт. Урук 
деж къыщагъуэтат дамыгъэ 
1000-м нэскIэ зэхэт шумер 
пиктографиер, ятIэм къыхэ-
щIы кIа хьэпшыпхэр, дыуэхэр, 
фэилъхьэгъуэхэр. ЩIыпIэр 
иджыри илъэситIкIэ зэхатIы-
хьащ, ауэ Авраам и лъэужь 
ягъуэ такъым. 

1934 гъэ пщIондэ екIуэкIа 
къэхутэныгъэхэм къриубыдэу 
европейхэм къыщIатIыкIы-
жат тхьэ унэхэр, архив зыб-
жанэ, фэеплъхэр, пащтыхь 
бэн, музыкэ Iэмэпсымэ зэмы-
лIэужьыгъуэхэр, къищы нэ мы-
щIауэ… псыдзэшхуэм и 
лъэужь!

Мис абы щыгъуэщ япэ дыдэ 
дунейпсо цивилизацэр шу-
мерхэм къагъэщIауэ щагъэу-
вари. Къагъуэта «шумерыб-
зэр» куэдрэ, куэд дыдэрэ 
яджащ щIэныгъэлIхэм, гугъу 
дехьащ икIи зэдэарэзыуэ 
ягъэуващ ар индоевропеиб-
зэхэм ящымыщу. Зыщыщыр 
къащIэну шумерыбзэр ду-
нейм бзэуэ тетым ирагъэп-
щэн щыщIадзэм, адыгэ-аба-
зэбзэм хуэдэу эргативно-аг-
глютинативнэу (псалъэухам и 
зэхэгъэувэкIэ) къыщIэкIащ. 

Пэжу, хьэтыбзэмрэ (адыгэб-
зэр къызытехъукIыжа) шуме-
рыбзэмрэ зэрызэтехуэм япэ 
дыдэу гу лъызытар швед вос-
токовед Форрер Эмильщ. 
Иджыри 1920 гъэм абы къы-
гурыIуат гъущIынапэкIэ тха 
хьэтыбзэр европэм бзэуэ 
 къыщекIуэкIым я лъабжьэжу, 

бзэуэ щыIэм я нэхъыжьу зэ-
рыщытыр, «шумерыбзэри» 
абы нэхърэ нэхъыжьынкIэ Iэ-
мал зэримыIэр. 

Пэж дыдэу, шумер, хьэт гъу-
щIы нэтхым я транскрипцэм 
укъыщеджэкIэ, адыгэбзэр 
ма  щIэу зыщIэми къыгурыIуэ-
нущ ар зытеухуар. Псалъэм 
папщIэ, «Цилиндр Кирэ» жи-
Iэу  шумер къалэм къыщIаха 
тхыгъэм тетщ: «Sa si-ka Is is 
Ui-la si-nu a-pa-l Sa-d su-ma-ri 
Us-ka Ru bi esch Ka-s i ku-a»… 
Адыгэ щIэныгъэлI, хаттолог 
ПхытIыкI Хьэутий и закъуэщ 
гъущIынэтхым къикIыр къы-
гурыIуэу къеджэфу дунейм 
тетыр. Мы псалъэухам ар къы-
зэреджэри мыпхуэдэущ: «Шэ 
си къуэ Иш ис Улэ шыну япэлI 
Шад шу Мари Ушкъэ Ру бий 
ещI Къас и къуэ». Урысыб-
зэкIэ зэбдзэкIыжмэ: «Отвези 
на коне в (город) Иш, там жи-
вёт Уля, который боится рук 
воина Шада, всадника из Ма-
ри Уша, Ру врага и сына Каса». 

Иджы европей къэхута кIуэ-
хэмрэ щIэныгъэлIхэмрэ яху-
зэ  хэмыгъэкIам теухуауэ… 

«Цилиндр Кирэ» жыхуиIэр 
зы тепсэлъыхьыр пщы Кирэщ. 
ХьэтыбзэкIэ КIурушэ… «Гиль-
гамешыр» Гъэл Хьэмыщэщ. 
Гъэл жиIэмэ, хьэтыбзэкIэ 
«пщы» къикIыу щытащ. 
«Гъэл» псалъэм къикIыр къо-
плъыу, нэкIэ узыгъэлыгъуэ, 
псори зы щы шынэ жыхуиIэщ. 
Нарт Iуэ рыIуа тэм къыхэщыж 
Амыщщ (Хьэ Мыщэ) Гильга-
меш хъужыр. Лъэпкъ, циви-
лизацэ, бзэ фIэщыгъэцIэу 
щIэныгъэлIхэм къыхалъхьа 
«шумер»-ри «su-ma-ri»-р гъу-
щIынэтхым щIэх-щIэхыурэ 
щри хьэлIэрти аращ къыщIы-
хагъэщхьэхукIар. КъикI ды-
дэри «Мари (къалэцIэ) щыщ 
шу» жиIэу аращ. 

Европей щIэныгъэлIхэр шу-
мерыбзэм къызэре мы джэ-
фым, уеблэмэ зэи къы зэ ре-
мыджэфам щы хьэт техъуэу 
зы щапхъэ… Дунейм шумеро-
логыу тетым зы тхыгъэ ира-
тат, щхьэж къы зэ реджэф 
 къеджэу, къикIыр къа Iуэтэну. 
Абыхэм кърахари къы-
зэреджари зы псалъэкIэ зэте-
хуакъым! 

А псоми къикIыр зыщ - «шу-
мерологие» псалъэр щыIэн 
хуейкъым, шумерологхэм а 
бзэр къагурыIуэркъым икIи 
къеджэфыркъыми, «шумер» 
лъэпкъ дунейм зэи тетыхха-
къым! Ахэр къыздикIамрэ зи 
лъэпкъыгъуэмрэ къызыгуры-
мыIуэхэм къагупсыса хъыбар 
нэпцIщ. 

ИпэжыпIэкIэ, «шумерхэр» 
па сэрей Месопотамием щып-
сэуа хьэтхэращ! Дызэрыщы-
гъуазэщи, хьэтхэр Кавказым 
икIри нобэрей Тыркум, Мы сы-
рым, Иракым итIысхьащ, зы 
къэралыгъуэшхуэм и щIына-
лъэ-щIыналъэу щытауэ аращ. 
Абы щыхьэт утехъуэн папщIи 
куэд ухуейкъым - хьэтхэмрэ 
«шумерхэмрэ» къызэранэкIа 
гъущIынэтхым адыгэбзэкIэ 
укъе джэмэ, лIэщIыгъуитIым 
нэблэгъауэ къахуэмытIэщI 
па сэрей тхыдэр итщ.

ОСТАШКЭ Андрей, 
лъахэхутэ, тхыдэдж.

ЩIалэгъуалэм  гулъытэ  хуащI
ралри республикэри абыхэм зэрахуэны-
къуэр. Дыхуейщ я щIэныгъэр къэрал кIуэ-
цIым къащыхуэсэбэпыну, IэнатIэ пэрыувэмэ, 
ди цIыхухэм сэбэп яхуэхъуну, хьэрычэт                    
Iуэ хухэм зезыпщытхэми къайхъулIэну. 
Респуб ликэм плъапIэу диIэр ди щIалэгъуалэ-
ращ, пщэдей щIыналъэр зэрыувэну 
щытыкIэр  къанэ щымыIэу елъытащ абыхэм, 
- жиIащ Берд Хьэзрэталий. 

Республикэм и щIалэгъуалэр зыхущIэ-
къупхъэхэм, ахэр зэманым къигъэув Iуэхухэм 
зэрыхэзагъэмрэ я ехъулIэныгъэхэмрэ, щIэ-
ны гъэм и гъуэгум тегъэувэным папщIэ зэ ра-
дэIэпыкъумрэ дяпэкIэ я мурадхэмрэ теп-
сэлъыхьащ КъБР-м щIалэгъуалэм я Iуэху-
хэмкIэ и министр Лу Азэмэт. 

- Ди республикэм мыхьэнэшхуэ щиIэщ 
щIа  лэгъуалэ политикэм, щIалэгъуалэр зыхэт 
Iуэхухэм гулъытэ ягъуэт. Аращ нобэ зи гугъу 
ящIа министерствэр къыщIызэрагъэпэ щари. 

90 гъэхэм щегъэжьауэ щIалэгъуэлэм 
ядэлэжьэнымкIэ щыIа бгъэдыхьэкIэхэр зэ-
маным демыкIуж хъуащ. Мыхьэнэ  яIэжкъым 
хъуащ совет лъэхъэнэм зэтраублауэ щыта 
Iуэху бгъэдыхьэкIэхэм. 2000 гъэхэм нэхъри 
зыхэпщIэ хъуащ щIалэгъуалэр ущиерэ чэн-
джэщрэ зэрыхуэныкъуэр, абыхэм гулъытэ 
яхуэщIыныр Iэпэдэгъэлэл зэрыхъуар. Гу-
рыIуэгъуэт хэкIыпIэ къэлъыхъуэн зэры-                    
хуейр. Урысейм и Президентым и унафэкIэ 
2008 гъэм ЩIалэгъуалэм я IуэхухэмкIэ фе-
деральнэ агентствэр къызэрагъэпэщащ. 

Iуэхугъуэ зэмылIэужьыгъуэ куэд щокIуэкI 
ди республикэм щIалэгъуалэр унэтIыным 
 теухуауэ. Дызыхунэсын хуейри нэхъыбэжщ. 
Абы папщIэ, зэрыхъукIэ, щIалэгъуалэр жы-
лагъуэ гъащIэм, абыхэм я гуащIэ зыхалъ-
хьэфыну Iуэхухэм, политикэм къыхэшэн 
 хуейщ. Ди министерствэми къалэн куэд 
къыпэщылъщ абы теухуауэ. Иджыпсту до-
гъэ белджылы дызэрылэжьэну Iэмалхэр, 
дызытетыну мардэхэр. Iуэхугъуэ гуэрхэмкIэ, 
упщIэхэмкIэ зыкъытхуэзыгъазэхэм, жэрдэм 
щIэщыгъуэ зиIэхэм папщIэ ди бжэр зэIухащ. 

Ди щIалэгъуалэм я зэфIэкIымрэ я зэ-
чиймрэ лъэныкъуэ куэдкIэ зэщхьэщокI. Къа-
пщтэмэ, хэт спортым, хэт гъуазджэм, хэт ме-
дицинэм дехьэх. А псори щIа л эгъуалэ поли-
тикэм къызэщIедгъэу бы дэжын хуейщи, 
дылэжьэну дыхьэзырщ, - жиIащ министрым. 

ЩIалэгъуалэ политикэр республикэм 
гъэзэщIа зэрыщыхъунум хуиIэ еплъыкIэр 
к ъагъэлъэгъуащ КъБР-м и ЩIалэгъуалэ 
 правительствэм и унафэщI Къущхьэ Инал, 
КъБР-м и Жылагъуэ платэм и ЩIалэгъуалэ 
со ветым и Iэтащхьэ Пафыф Каринэ, 
Шэрэдж муниципальнэ щIыналъэм Егъэ-
джэныгъэмкIэ и управленэм щIалэгъуалэ 
политикэмкIэ и инспектор нэхъыщхьэ Дэхъу 
Мурат сымэ. 

ЗэIущIэм хэтахэм жаIащ щIалэгъуалэм 
зэрадэлэжьэн IэмалыщIэхэр гъэбелджылын, 
къуажэхэм щыпсэу щIалэгъуалэр нэхъыбэу 
республикэм щекIуэкI Iуэхухэм хэгъэтын, 
щIалэгъуалэ зэчиифIэхэм папщIэ зэпеуэхэр 
нэхъыбэу къызэгъэпэщын, унагъуэ ныбжьы-
щIэхэм ядэIэпыкъун, сабийхэмрэ ныбжьы -
щIэхэмрэ ядэлэжьэну щIэныгъэлIхэр гъэ-
хьэзырын зэрыхуейр. 

ГУГЪУЭТ  Заремэ.

Гугъэр  гугъуехь  пэлъэщщ
къыхэуэу, пэнцIывымрэ щхьэцхэмрэ 
ток хэзу, я лыжэ башхэм пIэнкIыу, 
 вууэ зэрыщIадзэмкIэ. 

Апхуэдэхэм деж унэм ущIэсмэ нэ-
хъыфIщ, бжэхэри щхьэгъубжэхэри 
дамэдазэншэу хуэщIыпхъэщ, уэн- 
жакъхэр гъэбыдапхъэщ. ГъущI пыд-
захуэ пIыгъыну, лъапцIэу къэпкIухьы-
ну, зыб гъэпскIыну, жыг лъэдийхэм 
зебгъэщIыну, джабэ куейхэм, щIыпIэ 
нэщIхэм уихьэну, бгыщхьэхэм утеты-
ну дзыхьщIыгъуэджэщ. Щыблэм и 
«шабзэр» щIым къытехуэныр, щIэ-
ныгъэлIхэм зэрыжаIэмкIэ, нэхъыбэу 
зэ лъытар щIы щхьэфэм и теплъэрщ. 
Щыблэм и дежкIэ гъуэгум къытехутэ 
бгы лъагэхэр лъэпощхьэпо хъарзынэ 
мэхъу икIи щIыпIэ нэхъ лъахъшэхэр 
дэгъуэу щыблэм щахъумэ. Зыщыгъэ-
гъупщэн хуейкъым щыблэр нэ-
хъыбэрэ  жыгейхэм зэрахуэлъэр, 
 нэхъ мащIэIуэрэ псейхэмрэ щиху-
хэмрэ зэреуэр, бжейхэмрэ уэзды-
гъейхэмрэ зэзэмызэххэ фIэкIа зэры-
темыуэр, абы щыгъуэми пхъэхуеймрэ 
блашэмрэ «Iумпэм» зэрищIыр. Уафэ-
гъуагъуэ уэшх къыщешхкIэ апхуэ-          
дэу утеувэ хъунукъым мывэшхуэ пап-
цIэхэм, къыр лъабжьэм зыщызыу-
къуэдий утыку джафэхэм, сыту 
жыпIэмэ токыр къыр джабэхэмкIэ 
 къежэхыу, сэтейм къытелъэдэнкIэри 
тIэу еплъынукъым. 

Бгы лъагэм къыщыхутэ цIыхухэм я 
щхьэр щыкIэрахъуэ, щыуз, хьэуар 
щахуримыкъу, жейм щемызэгъыр нэ-
хъыбэщ. А щытыкIэр къызыхэкIыр, 
псом япэрауэ, хьэуам и Iувагъыр ап-
хуэдэ щIыпIэхэм псынщIэу зэрыще-
хуэхырщ, етIуанэрауэ, нэхъ лъагэу 
зыпIэтыхукIэ, кислородыр мащIэ 
зэры щыхъурщ. А пкъыгъуэр зэмэ-
щIэкI щхьэкуцIым и лэжьэкIэм сэкъат 
егъуэт: акъылым жаныгъэр фIокIуэд, 
нэр пIалъэкIэ щызэIыхьи щыIэщ. 
ЦIыхур и мычэзууэ йош, зыри къы-
фIэмыIуэхуж мэхъу. Языныкъуэхэм 
дежи щхьэусыгъуэншэу нэжэгужэ, 
дыхьэшхрилэ, псэлъэрей, сытри ху-
зэфIэкIын хуэдэу зыкъыщилъытэжи 
щыIэщ. Зэман докIри, а псори мэ-

кIуэдыж: цIыхур нэщхъейуэ, зыгъэ-
гусэгъуафIэу, къэгубжьыгъуафIэрэ 
гу зэвэхыу, пщIыхьэпIэ Iейхэр илъа-
гъуу къыщIедзыж. 

Хьэуам хэт кислородым и Iувагъыр 
сытым дежи зэпIэзэрыткъым. Абы 
 зэхъуэкIыныгъэ щигъуэтыр гъэм и 
лъэхъэнэхэм я закъуэкъым, атIэ 
 жэщ-махуэм и кIуэцIкIи зыбжанэрэ 
зе хъуэж, атIэми, шэджагъуэ зэманым 
нэхърэ, пщэдджыжьым нэхъыбэрэ. 

Бгы климатым ущызыхъумэ Iэмал 
зыбжанэ щыIэщ. УкъагъэпцIэнкIэ 
ущIэ гузэвэн щыIэкъым жьапщэми 
псыми щымышынэ, хуабэри фIыуэ 
зыIыгъ щыгъынхэм. Къуршхэм псом 
хуэмыдэу щыгущIэгъуншэщ икIи 
щышынагъуэщ уэс борэнхэр. Абыхэм 
щIыпIэм щыхэIэтыкIа уэххэр, ду рэш-
п лIэрэшхэр щIауфэ, мывэ зэгуэ чы-
пIэхэр ясей, жыгхэр, пкъохэр ира-
щIыкI, унэхэр, псэуалъэхэр зэтра-
къутэ, телефон, уэздыгъэ кIапсэхэр 
з э пафыщIыкI. 

Бгыхэм щытепщэ жьыбгъэхэр куэд-
кIэ нэхъ гъущэщ, тафэхэм щызеуэхэм 
нэхърэ. Километри 2 лъагагъым псы-
Iагъэр хуэдитIкIэ нэхъ мащIэ щохъу, 
километри 5-кIэ удэкIуеймэ, абы хуэ-
ди 10-кIэ хощI, километри 6 лъага-
гъым адэкIэ щыIэ хьэуар гъущэ къаб-
зэу жыпIэми щыуагъэу щытын хуей-
къым.

Къуршхэм дыгъэр щынэхъ гуа-
щIэщ, ультрэморэ бзийкIэ зэджэри 
щынэхъыбэщ. АрщхьэкIэ уэсымрэ 
мылымрэ ятепсэ дыгъэ бзийхэм къа-
нэ щIагъуэ щымыIэу къытрагъэ зы-
кIыжри, я гъунэгъуу щыт псоми къару 
тIуащIэкIэ «яжьэхолъэ». Абы къешэ 
цIыху щIыфэр дыгъэм нэхъыбэрэ          
исыныр. Ар нэм зэран хуохъу, уеблэмэ 
щимылъагъужи къэхъуу. 

Кавказ бгырысхэм абы щхьэкIэ нэр 
дыгъэ бзий гуащIэм щызыхъумэ Iэ-
малхэр куэд лъандэрэ къагъэсэбэп: 
напIэхэр гын хьэжыгъэпскIэ яцIалэ, 
пыIэ къуацэхэр нэр щIиуфэу къыщ-
хьэракъуэ, апхуэдэ къалэнщ щхьэр-
хъуэным (бащлъыкъым) игъэзащIэ-
ри. Иджы куэду къагъэсэбэп зэгуэр 

альпинистхэм щхьэкIэ къагуп сысауэ 
щыта нэгъуджэ фIыцIэхэри - зи кур 
нэм хуэзанщIэу Iузэ кIыхьу пхыгъэжа-
хэр. Апхуэдэ нэгъуджэхэм я абджыр 
къэп щIантIэркъым. 

Бгы лъагэхэм ущыдэкIкIэ, псом хуэ-
мыдэжу щысакъыпхъэр щIыIэм ущи-
сынкIэ шынагъуэ щыщыIэхэм я 
дежщ. Iэпкълъэпкъым щыщу щIыIэ 
нэхъ зыхуэлъэхэм гупсэхуу якIэ лъып-
лъын хуейщ, икIи щIыфэм хужьыгъэ 
гуэрхэр зэрыхэплъагъуэххэу, абде-
жыр егугъуу Iуэтын щIэдзапхъэщ. 
ЩIыIэр зэIар Iэр е лъакъуэр арамэ, 
ахэр хуабжьу щIэбдзмэ къызэщIо-
плъэж. Дохутырхэм зэрыжаIэмкIэ, 
пэм, напэм, тхьэкIумэхэм щIыIэ 
къеIэн кIэ шынагъуэ щыIэрэ хьэлъэ 
гуэр уи плIэм илъмэ, зыбгъэщхъауэ, 
зэрыпхузэфIэкIкIэ уи пэкIэ зебгъэ-
щIыпхъэщ, лъыр ищхьэмкIэ дрихуеи-
фын хуэдэу. Абы щыгъуэми, Iэп къ-
лъэпкъ Iыхьэхэм ящыщу щIыIэм 
 куууэ исахэр яIуэтыркъым, лым зэран 
хуэмыхъун щхьэкIэ, атIэ уIэгъэпхкIэ е 
щэкI къабзэкIэ япхэ, икIи узыр нэхъ 
кIащхъэ зыщI хущхъуэхэм - ношпэ, 
анальгин, димедрол хуэдэхэм йофэ. 
Сэбэп мэхъу шей е псы пщтыр 
хуэдэхэри. 

Къуршым уиту, щIыIэ къэхъуну 
 хъыбар къыпIэрыхьамэ е уэ езым 
зэхэпхамэ, а Iуэхум къызыхуэтыншэу 
зыхуэгъэхьэзырыпхъэщ. Уэсым ухиу-
быдамэ, зэтрихьам и лъабжьэм 
 бгъуэнщIагъ щыщIэтхъуауэ, абы щIэ-
гъуэлъхьэн, термосым  итмэ, пщтыр 
гуэр ефэн, витамин С е фошыгъу 
кIанэ шхын хуейщ.

Уаем хэхуа дэтхэнэ зыми и дежкIэ 
мыхьэнэшхуэ иIэщ ар и къарум къы-
зэригъэгугъэм, сыт хуэдэ гузэвэ-
гъуэри Iэмал имыIэу фIыкIэ зэриухы-
нур и фIэщ ищIыным. Гугъэр зы фIэ-
мыкIуэдым гугъуехьхэр нэхъ тыншу 
къызэренэкI.

Табыхъу Хьэзрит
«Бгы и пIалъэ зыщIэ щIэщхъу-

къым» и тхыгъэм къыхэтхыжащ.
  Зыгъэхьэзырар КЪУМАХУЭ 

Аслъэнщ.

Ди республикэм и языны-
къуэ мэкъумэш IуэхущIа-
пIэхэм мы гъэм гъатхасэр 
мащIэу щыгуващ, дунейр 
уэлбанэрилэу зэрекIуэкIам 
къыхэкIыу. ПIалъэм фIэ-
мыкIыу лэжьыгъэр къ ра-
хьэ  лIэну хунэсащ уэш хып-
сыр псынщIэу щIым щы-
зыщIиф тафэтес щIына-
лъэхэр. 

МЫ зэманым ирихьэлIэу 
Май, Прохладнэ щIыналъэ-
хэм бжьыхьэсэ гъавэм щIы-
гъэпшэрхэмкIэ елэжьыныр 
щызэфIагъэкIащ, джэш 
щхъуан тIэмрэ былымкъэ-
быс тэмрэ (рапсымрэ) 
 ид жыпс ту и гуащIэгъуэу 
 кърахьэлIэ. Куэд мыщIэу 
кIэртIофыпкъэхэм елэжьы-
нущ,  колорадскэ цIывым 
емы  гъэубыдыным теухуауэ.

Шэджэм, Аруан районхэм 
я гъавапкъэхэм я хъурея-
гъым къыщызэщIэрыуа удз 
ежьужьхэр къах, химие 
пкъы гъуэхэмкIэ я къуэпсхэр 
ягъэгъу. Абы къыдэкIуэу  хьэ-
сэ сатырхэр ягъэ щабэ.

Бахъсэн щIыналъэм и ме-
ханизаторхэр и гуащIэгъуэу 

ПIалъэм
фIэмыкIыу

щIыгъэпшэрхэмкIэ хьэцэ пэ-
цэм йолэжь. 

Нартыху куэду хэзыса 
 мэкъумэшыщIэхэм бадзэуэ-
гъуэм и хуабэ ямылейм 
 зы  хуа гъэхьэзыр. А Iуэхум 
хуэ бэлэрыгъыркъым щIына-
лъэм и «Водоканал» Iуэ ху-
щIа пIэхэри.

ГъавэгъэкIхэм къакIэ ры-
мыхуу я къалэным бгъэдэтщ 
жыггъэкIхэри.

Пхъэщхьэмыщхьэ гъэ-
кIыным елэжь IуэхущIапIэ-
хэм я нэхъ ину къалъытэ 
«Бахъ сэн и жыг хадэхэр» 
ООО-р гектар 530-рэ мэхъу. 
Абы щыхасэ нобэ щIэуп-
щIэшхуэ зиIэ икIи фIым я 
фIыжу къалъытэ «Голден»,         
«Галла», «Ред принц», «Бре-
бурн», «Ред Чиф», «Фуджи» 
мыIэрысэ лIэужьыгъуэхэр.

Итальян псы щIэгъэлъадэ 
мардэхэм тету зэлэжь жыг-
хэм заужьын, фIыуэ къапы-
кIэн папщIэ зыхуеину мине-
рал пкъыгъуэ псори зэпы-
мыууэ къаIэрохьэ, пхъэщ хьэ-
мыщхьэ бэгъуаи гъэкIэ 
къыпач.

Тонн мин 22-м щIигъу зы-
щIэхуэ хъумапIэ зыухуа   
 Iуэ ху щIапIэм иIэщ пхъэщ хьэ-
мыщхьэр щызэхадз, зэман 
кIыхькIэ зыри къыщымыщIу 
щаIыгъ щIыпIэ щIыIэтыIэхэр.

Гъатхэм къытрилъхьа уэс-
ми емылъытауэ, жыгхэм куэ-
ду япытщ, бэвагъкIэ уа-
щыгугъ хъуну.

ШЭРЭДЖ  Дисэ. 

Сочэ къалэм и Лазаревскэ районым ще-
кIуэкIащ сурэтыщI ныбжьыщIэхэм я «Со-
чэ-2022» VI дунейпсо выставкэ-зэпеуэр. 
Абы къыщыхэжаныкIахэм я цIэхэр къа-
гъэ  нэIуащ. Абы щытекIуащ Къулъкъужын 
Ищ  хъэрэм гъуазджэхэмкIэ и еджапIэ 
Къып Мухьэмэд и цIэр зезыхьэм и гъэсэн-
хэр.

АР къызэрагъэпэщащ Дунейпсо Арт-ко-
ми тетым, Урысейм и Лъэпкъ Арт-комите-
тым, УФ-м ЩэнхабзэмкIэ, Егъэджэныгъэм-
кIэ я министерствэхэм, ТворчествэмкIэ Ду-
нейпсо Академием, Урысейм и СурэтыщI-
хэм я зэгухьэныгъэм, Урысейм и Лъэпкъ 
Ас самблеем.

Зэхыхьэм хэтащ Урысейм, Армением, Гре-
цием, Украинэм, Белоруссием, Астрахань, 
Волгоград, Саратов къалэхэм, Къэбэр-
дей-Балъкъэрым, Адыгейм, Абхъазым, Шэ-
шэ ным, Дагъыстэным, Осетие Ипщэм, Осе-
тие Ищхъэрэ - Аланием, Ставрополь, Крас-
нодар крайхэм щыщ сурэтыщIхэр.

Гъэлъэгъуэныгъэм сурэт, портрет, деко-
ративно-прикладной гъуазджэм и компо-
зицэ щIэщыгъуэхэр хагъэхьащ, Iэмал, плъы-
фэ зэмылIэжьыгъуэхэр къагъэсэбэпу ягъэ-
хьэзыра лэжьыгъэхэм нэр ягъэгуфIэу икIи 
уагъэгупсысэу.

- Еханэу Сочэ щрагъэкIуэкI «Сочэ-2022» 
гъуазджэ зэхыхьэ щхьэпэмкIэ гъэмахуэр зэ-
редгъажьэм срогуфIэ. Зэхыхьэр зи жэр-
дэмхэм я къалэн нэхъыщхьэр - гъуазджэр 
къа гъэсэбэпу сабийхэм ябгъэдэлъ зэфIэ-
кIыр я фIэщ хъууэ къагъэхъунырщ, ябгъэ-
дэлъ Iэзагъэм хагъэхъуэнырщ, нэхъри зра-
гъэужьынырщ, - жеIэ Дунейпсо Арт-комите-
тым и вице-президент Бейтыгъуэн Iэуес. - 
Зэпеуэм лэжьыгъэ купщIафIэ куэд 
щыт лъэгъуащ, ар сабийхэм зэращIар умы-
гъэщIэгъуэн плъэмыкIыу. Хэт ищIэрэ, абы-
хэм ящыщ художник цIэрыIуэ хъууэ и япэ 
сурэтыр ди зэпеуэм зэрыщищIар игу къи-
гъэкIыжынкIэ хъунщ.

Живопись, графикэ, декоративно-прик-
ладной гъуазджэ лIуэжьыгъуэу гуэшауэ щы-
тащ зэпеуэр. КъэпщытакIуэ гупым хэтхэм 

КъБР-м щыIэ МВД-м 
щекIуэкIащ Наркоманиемрэ 
наркотикхэр щэнымрэ ебэ-
ныным и дунейпсо махуэм 
теухуа зэIущIэ. Къызэгъэпэ-
щакIуэхэм къыхагъэщащ 
наркоманием пэщIэтыным 
ехьэ лIауэ зэщIыгъуу ира-
гъэкIуэкI Iуэхум мыхьэнэ-
шхуэ зэриIэр.

АБЫ хэтащ Къэбэрдей-
Балъ къэр Республикэм къэ-
рал кIуэцI IуэхухэмкIэ и ми-
нистрым и къуэдзэ, полицэм 
и полковник Мамхэгъ Назир, 
КъБР-м узыншагъэр хъу мэ-
нымкIэ и министрым и къуэ-
дзэ Аникушинэ Татьянэ, 
 КъБР-м егъэджэныгъэмрэ 
щIэ  ныгъэмкIэ и министрым и 
къуэдзэ Мокаев Ашэмэз, 
 республикэ МВД-м и Iэна-
тIэхэм я унафэщIхэр, апхуэ-
дэуи КъБР-м щыIэ МВД-м дэ-
лажьэ Жылагъуэ советым и 
лIыкIуэхэу ЦIыпIынэ Заре мэ-
рэ Васин Владрэ. 

ЗэIущIэм къыщыхагъэщащ 
Наркоманиемрэ наркотикхэр 
щэнымрэ ебэныным и дуней-
псо махуэр, мэкъуауэгъуэм и 
26-р, 1987 гъэм зэрагъэувар, 
афиянхэкIхэр зэхьэлIэным, 
щэным пэщIэт зэгухьэныгъэ-
хэр зэкъуэгъэувэным, зэ дэ-
гъэ лэжьэным хуэунэтIауэ. 

Мамхэгъ Назир тепсэ лъы-
хьащ КъБР-м щыIэ МВД-м и 
IэнатIэхэр наркотикхэкIхэм зэ-
рыпэщIэт щIыкIэм, ирагъэ-
кIуэкI лэжьыгъэм. 

- Наркоманиер шынагъуэщ 
цIыхухэм я узыншагъэмкIэ, я 
зэIузэпэщыгъэмкIэ, псом хуэ-
мыдэу щIалэгъуалэм я деж-
кIэ. ХабзэншагъэкIэ наркотик-
хэкIхэр ирагъэкIыныр къы зэ-
пыудыным дыщыпэлъэщы-
нур абы хуэунэтIа лэжьыгъэр 
дызэкъуэту едгъэкIуэкIмэщ, - 
къыхигъэщащ Мамхэгъым. 

Зытепсэлъыхьым теухуа я 
Iуэху еплъыкIэхэр къыжаIащ 
Аникушинэ Татьянэрэ Мокаев 
Ашэмэзри.

- Наркоманиер гузэвэ-

КъикIуа гъащIэ гъуэгуа-
нэмрэ и ныбжьымрэ пщIэ 
хуащIу, мы махуэхэм ягъэ-
лъапIэ Приречнэ курыт 
школым и егъэджакIуэ Ас-
лъэн (Мырзэкъан) Маржы-
нэт Жамырзэ и пхъур.

 
ДУНЕЙМ цIыху тет къы-

щIэ кIынкъым нэгъуэщI 
 мыхъуми зы егъэджакIуэ и 
гум фIыкIэ къимынэжауэ, 
абы фIыщIэкIэ зыхуигъазэрэ 
куэ дым зэрыригъэсар имы-
щIэжу. А гупсысэр егъэ-
джэныгъэм илъэс 50 хъуауэ 
хэт Аслъэн Маржынэт ущы-
мыуэжу пхуе хьэлIэнущ, сыту 
жы пIэ мэ, унагъуэм къыдэхуа 
и зэ фIэкI псори абы къанэ 
щы мыIэу сабийхэм ябгъэ-
дилъ  хьащ. Арагъэнщ При-
речнэ курыт еджапIэм къы-
щIэкIа цIыхуитI зэхуэзамэ, 
гува-щIэхами, я уэршэрым 
Маржынэт и цIэр къы щIы-
хэхуэр. 

1950 гъэм бадзэуэгъуэм и 
1-м Малкэ къыщалъхуа Мар-
жынэт курыт школыр ды-
жьын медалкIэ къиухащ 
1968 гъэм. А илъэс дыдэм ар 
щIэтIысхьащ КъБКъУ-м фи-
зикэмрэ есэпымкIэ и фа-
культетым. Университетыр 
къы зэриухрэ, Маржынэт еш-
рэ ужэгъурэ имыIэу, езыми 
фIэфI дыдэу сабийхэм 
яхэтщ. ЕсэпымкIэ егъэджа-
кIуэу щIидза щхьэкIэ, лэжьы-
гъэм хуиIэ бгъэдыхьэкIэм гу 
лъата нэужь, Маржынэт 
 уна фэщIым и къуэдзэ Iэна-
тIэр къыхуагъэфэщащ (1981-
1997). ИужькIэ ар ягъэуващ 
ЕсэпымкIэ езыгъаджэхэм я 
район зэгухьэныгъэм и уна-
фэщIу (2013 - 2018).

И IэщIагъэр фIыуэ зэри-
лъагъум къыпэкIуа ехъу-
лIэныгъэу жыпIэ хъунущ 
Мар жынэт и еджакIуэхэр пэ-
рыту, зэхьэзэхуэхэм щыте-
кIуэрейуэ, я цIэхэр фIыкIэ 
къраIуэу къызэрекIуэкIри. 
Гу лъытэ лей Маржынэт 
 яхуещI хэлъэтышхуэ зиIэ, Iэ-
загъ къызэрымыкIуэ къы-
зыкъуэзых сабийхэм. Зы 
илъэси къанэркъым Маржы-

Еш зимыIэ
егъэджакIуэ

нэт и еджакIуэхэр «Кенгуру», 
«Сигма» зэпеуэхэм, райо-
нымрэ республикэмрэ есэ-
пымкIэ щрагъэкIуэкI зэхьэ-
зэхуэхэм бжьыпэр щамыу-
быду. Мызэ-мытIэу лэжьа-
кIуэш  хуэм къыхуагъэфэщащ 
РУНО-мрэ КъБР-м егъэджэ-
ныгъэмкIэ и министерствэм-
рэ я дамыгъэ лъапIэхэр. 
2004 гъэм Маржынэт «Илъэ-
сым и егъэджакIуэ» цIэр зэ-
хьэзэхуэм къыщихьащ. 2007 
гъэм ар пэрыт щыхъуауэ 
щытащ «ЩIэныгъэ» лъэпкъ 
проектым. КъинэмыщIауэ, 
псэ къабзэкIэ и лэжьыгъэм 
бгъэдэт бзылъхугъэм къы-
хуа гъэфэщащ «УФ-м щIыхь 
зиIэ и егъэджакIуэ» цIэ лъа-
пIэр, «Лэжьыгъэм и вете-
ран» медалыр. 

Хэт и бынри игъащIэм ха-
мэу къэзымылъыта Маржы-
нэт иджы езым и къуэ-          
рылъ хухэр егъафIэ. Зэры ла-
жьэм къыхэкIыу, и быным 
иримы тыфауэ къыфIэщIыж 
гулъы тэр гурэ псэкIэ къыб-
гъэдэт и нысэ цIыкIумрэ 
щIэб лэ щIэм рэ ятрегуашэ. 

Ди гуапэу егъэджакIуэ 
гуа щIафIэр зыгъэлъапIэхэм 
ядыдоIыгъ. Лэгъупыкъум 
ещ хьу, плъыфэ куэдым ухэ-
зыгъаплъэ гъащIэм  Мар-
жынэт щэхуу  хуихъума    гъэ-
тIы лъыгъэкIэ Алыхьыр  къы-
хуэупсэ!

 ЧЭРИМ  Марианнэ. 

Наркотикыр псом
я дежкIи шынагъуэщ

гъуэш хуэщ. Ар апхуэдизкIэ 
инщи, цIыху псоми я дежкIэ 
шынагъуэщ, - къыхагъэщащ 
абыхэм.

Апхуэдэуи ныбжьыщIэхэр 
яущиящ сыт щыгъуи гуапэу, 
жы джэру, унэми еджапIэми 
жыIэдаIуэу щыщытыну.

Бабугент къуажэм дэт, Де-
пуев Хь.С. и цIэр зезыхьэ 
школ №2-м и унафэщI Эрис-
таев Аб дурэхьмэн КъБР-м 
щыIэ МВД-м и лэжьакIуэхэм 
фIы щIэ яхуищIащ наркома-
нием ехьэлIа профилактикэ 
лэ жьыгъэ зэрырагъэкIуэкIым 
пап щIэ. 

 ЗэIущIэр Iуэху гуапэкIэ иу-
хащ. Наркоманием ехьэлIа 
профилактикэ Iуэхухэр къызэ-
гъэпэщыным теухуауэ къа зэ-
рыдэлажьэм, Къэбэрдей-
Балъ къэр Республикэм и 
щIалэгъуалэр гъэсэным жы-
джэру зэрыхэтым папщIэ 
 КъБР-м щыIэ МВД-м и щIыхь 
тхылъ хэр хуагъэфэщащ ми-
нистерствэ, ведомствэ, жы-
лагъуэ организацэ зэмылIэу-
жьы  гъуэхэм, щIалэгъуалэ зэ-
щIэхъееныгъэхэм я лIы кIуэ-
хэм, республикэм и школхэм 
я еджакIуэхэр, Совет Союзым  
и ЛIыхъужь Калюжный Н. Г. и 
цIэр зезыхьэ курыт еджапIэ 
№7-м щыIэ кадет классым 

щеджэхэм  ящыщу  тIу хыхьэу. 
Наркоманием ехьэлIа про-

филактикэ Iуэхухэр къызэгъэ-
пэщынымкIэ зэрадэ ла жьэм 
папщIэ КъБР-м Узыншагъэр 
хъумэнымкIэ и министерст-
вэм  и щIыхь тхылъхэр ира-
тащ КъБР-м щыIэ МВД-м 
Наркотикхэр зэрызэрагъэ-
кIуэ кIым кIэлъыплъынымкIэ 
и управленэм и унафэщI, 
 полицэм и полковник Яхэ-
гуауэ Астемыррэ  республикэ 
 УНК-м и оперуполномоченнэ 
нэхъыжь, полицэм и подпол-
ковник Давыдовэ Иринэрэ. 

Налшык къалэ и курыт 
еджа пIэ №7-м и кадет клас-
сым и еджакIуэ Гочаев Казим 
къэрал кIуэцI IуэхухэмкIэ ми-
нистру КъБР-м щыIэ, поли-
цэм и генерал-лейтенант 
Пав лов Василий иритащ ка-
детхэм ягъэхьэзыра сурэтыр. 

Прохладнэ къалэм и СОШ 
№1-м и еджакIуэ Мораш Ели-
заветэ КъБР-м щыIэ МВД-м 
тыгъэ хуищIащ езым и Iэда-
къэщIэкI сурэтыр. ЗэIущIэм 
кърихьэлIахэм я нэхъыщIэ 
дыдэ, Тэрч районым Сабий 
творчествэмкIэ и центрым и 
лIыкIуэ Хьэгъур Даринэ усэ 
къеджащ. 

ДЫГУЛЫБГЪУ Жантинэ.

СурэтыщI
ныбжьыщIэхэр

щагъэпажэ
къалъытащ плъыфэхэр къызэрагъэлъэ-
гъуар, сурэтхэм я щIэщыгъуагъыр, я зэхэ-
гъэувэкIэр. СурэтыщI гъуазджэ Iыхьэм япэ 
увыпIэр къыщахьащ Къулъкъужын Ищ-
хъэрэм щыщхэу Тхьэгъэпсэу Ислъам, Джэху 
Элинэ, Хъупсырджэн Алинэ, Къуэдз Ис-
лъам, АфIэунэ Беслъэн сымэ. ЕтIуанэ хъуа-
хэщ Дыджэ Алан, Степан Элинэ, Къуэдз 
Сос лъэн сымэ. Ещанэ увыпIэр лъагъэсащ 
Мамбэт Дианэ, Багъхэ Ахьмэдрэ  Имранрэ. 
СурэтыщI ныбжьыщIэхэм къратащ щIыхь 
тхылъхэмрэ медалхэмрэ.

- Апхуэдэ зэхьэзэхуэхэм Iэмал къуат уи зэ-
фIэкI уеплъыжыну, уи щIэныгъэм хэб-
гъэхъуэну, гъуазджэр IэщIагъэ зыщIыну зи 
мурад сурэтыщI куэд къыбоцIыху. Къэбэр-
дей-Балъкъэрым и цIэкIэ дунейпсо зэхы-
хьэм дызэрыхэтар, ди ныбжьыщIэхэм я лэ-
жьыгъэхэр абы къызэрыщалъытар гуапэ 
тщы хъуащ, - жиIащ гъуазджэхэмкIэ еджа-
пIэм и унафэщI КIуж Ритэ.

Астрахань и художественнэ училищэм и 
уна фэщI Прохоровэ Татьянэ щIалэгъуалэм 
я адэ-анэхэмрэ егъэджакIуэхэмрэ къабгъэ-
дэкIыу Бейтыгъуэн Iэуес фIыщIэ хуищIащ 
щIэблэм я дежкIэ мыхьэнэ ин зиIэ апхуэдэ 
зэхыхьэ къызэрызэригъэпэщам папщIэ   
икIи щIигъужащ къыкIэлъыкIуэну зэпеуэм 
темыпыIэжу зэрыпэплъэнур.

- ЗэфIэкI зиIэ ди щIэблэми хуэдэу, дэри 
ды темыпыIэжу дыпэплъэнущ а зэIущIэм! 
Дэтхэнэми фIыщIэ худощI, мамырыгъэ, гу-
къыдэж, дэрэжэгъуэ, зэфIэкI фиIэну ди 
 гуапэщ, - жиIащ Урысейм и СурэтыщIхэм я 
зэгухьэныгъэм хэт, къэп щы такIуэ гупым и 
унафэщI Дзэгъэл Iэуес.

ТЕКIУЖЬ  Заретэ.

Бахъсэндэсхэр хэт
къэзыгъэувыIэфынур?

Къэбэрдей-Балъкъэрым 
футболымкIэ и чемпиона-
тым и гуп нэхъыщхьэм и 
ебгъуанэ джэгугъуэм хы-
хьэ зэIущIэхэр мы махуэ-
хэм зэхэтащ.

БАДЗЭУЭГЪУЭМ и 2-м 
екIуэ кIа джэгугъуэм и япэ 
махуэм щыIа зэIущIэхэм 
ящыщу нэхъ гукъинэж 
 хъуащ «Автозапчасть»-мрэ 
«Шэ джэм-2»-мрэ я зэпэ-
щIэ  тыныгъэр. Мыгъэрей зэ-
хьэ зэхуэр зэрыщIидзэрэ топ 
нэхъыбэ дыдэ (14!) щыда-
гъэкIа зэIущIэр турнир таб-
лицэм щхьэзакъуэ пашэ-
ныгъэр щызыIыгъ бахъсэн-
дэс хэм я IутIыжт. Я унэ 
 щы Iэу «Автозапчасть»-м и 
фут болистхэм Шэджэм 
ЕтIуа нэ къикIа командэм и 
гъуэм топ 13 худагъэкIащ. 
Хьэ щIэхэм я насып къызэ-
рикIар зэ закъуэщ. ЗэIущIи-
бгъум псоми щытекIуа ко-
мандэм а щытыкIэм тету 
иригъэкIуэкIмэ, турнир таб-
лицэм гъунэгъу къыщыхуэ-
хъуфын щыIэкъым. 

Я джэгукIэр хъарзынэу 
зэт ригъэувэжа хуэдэщ 
«Иск ра»-м. Зи чэзу текIуэны-
гъэр къэзыхьа алътуддэсхэр 
мыгъэрей зэхьэзэхуэм и 
сау гъэтхэм щIэбэныну фэ 
тетщ. Ебгъуанэ джэгугъуэм 
абыхэм кърагъэблэгъа 
«Псы  куэд-Марвил»-м то-            
пибгъу худагъэкIауэ я унэ 
ягъэ кIуэжащ. 

Къэбэрдей-Балъкъэрым 
футболымкIэ и чемпиона-
тым и гуп нэхъыщхьэм ще-
кIуэкI зэхьэзэхуэм япэ те-
кIуэ ныгъэр щызыIэригъэ-
хьащ «Кэнжэ»-м. Шэджэм 
ЕтIуанэ щыIэу абыхэм бжы-
гъэшхуэкIэ (6:2-уэ) хагъэ-
щIащ «Къэбэрдейр». Иджы 
турнир таблицэм псыкуэд-
дэсхэм я закъуэу кIэух дыдэ 
увыпIэм къыщынащ. 

Джэгугъуэм и етIуанэ ма-
хуэми футболеплъхэм я 
 нэгу щIэкIащ топ дахэ куэд. 
Ап хуэдэу и унэ щыIэу Ис-
лъэмей къикIа хьэщIэхэм я 
гъуэм топибл яхудигъэкIащ 
мыгъэрей зэхьэзэхуэм оч-
коиплI щызыфIэкIуэдауэ 
 пашэхэм яхэту къакIуэ «Тэр-
чым». 

КъыкIэлъыкIуэ, еханэ 
хэщIыныгъэр игъуэтащ Шэ-
джэм и «Шэрджэсым». Ан-
зорей щыIэу абы «Урыхум» 
дригъэкIуэкIа зэпэщIэты-

ныгъэм хэгъэрейхэм я 
 гъуэм зы топ закъуэ фIэкIа 
худагъэкIыфакъым. Иджы-
рей зэIущIэм топитху къа-
щехъулIэу текIуэныгъэр щы-
зы Iэрызыгъэхьа уры ху дэс-
хэр зэхьэзэхуэм и турнир 
таб лицэм и епщIанэ увы- 
п Iэм нэс къыдэкIуэтеящ. 

Командэхэм дагъэкIа топ-
хэмкIэ зэIущIэ нэхъ мы-
хьэнэншэу къыщIэкIащ 
«Спар так-Д»-мрэ Налшык и 
СШОР-мрэ ирагъэкIуэкIар. 
ЗэпэщIэтыныгъэм топ зы-
рызкIэ щызэхъуэжауэ, нэхъ 
лъэщри зэхамыгъэкIауэ, 
 иухащ «Спартак» стадио-
ным щекIуэкIа зэхыхьэр. 
К ъ ы   х э д г ъ э щ ы н щ и , 
 СШОР-м и дежкIэ зэрыте-
мы гъэкIуауэ иуха япэ зэIу-
щIэу ар мы гъэм къыщIэ-
кIащ. 

ЗэщхьэщыкIыныгъэ ма-
щIэ иIэу иухащ Каменно-
мост щекIуэкIа зэIущIэр. 
Абы «Малка»-м къыщри-
гъэб  лэгъащ «Родник»-р. Зэ-
пэщIэтыныгъэм зы топкIэ 
нэхъыбэ щыдэзыгъэкIа 
Псы  нэдахэ къикIа хьэщIэ-
хэм текIуэныгъэ къыща-
хьащ. Зэхьэзэхуэр зэры-
щIидзэрэ зэи къыхамыгъэ-
щIа «Родник»-м иригъэ-
кIуэкIа зэIущIиблым иужькIэ 
турнир таблицэм и етIуанэ 

увыпIэм къыщыувыIащ. 
Къэбэрдей-Балъкъэрым 

футболымкIэ и чемпиона-
тым и гуп нэхъыщхьэм и 
 ебгъуанэ джэгугъуэм зэхэта 
зэIущIэхэм мыпхуэдэ бжы-
гъэхэр кърикIуащ: бадзэуэ-
гъуэм и 2-м: «Искра» (Алъ-
туд) - «Псыкуэд-Марвил» 
(Псыкуэд) - 9:1, «Автозап-
часть» (Бахъсэн) - «Шэ-
джэм-2» (Шэджэм ЕтIуанэ) 
- 13:1, «Къэбэрдей» (Нал-
шык) - «Кэнжэ» (Кэнжэ) - 
2:6; бадзэуэгъуэм и 3-м: 
«Тэрч» (Тэрч) - «Ислъэмей» 
(Ислъэмей) - 7:1, «Спартак-
Д» (Налшык) - СШОР (Нал-
шык) - 1:1, «Урыху» (Урыху) 
- «Шэрджэс» (Шэджэм) - 
5:1, «Малка» (Малка) - 
«Родник» (Псынэдахэ) - 2:3. 

КъыкIэлъыкIуэ щэбэ тым-
рэ тхьэмахуэмрэ зи чэзу 
джэ гугъуэхэр зэхэтынущ. А 
махуэхэм зэдэджэгунущ: 
ба дзэуэгъуэм и 9-м - «Кэн-
жэ» - «Ислъэмей», СШОР - 
«Тэрч», «Псыкуэд-Марвил» - 
«Спартак-Д», «Шэрджэс» - 
«Автозапчасть»; бадзэуэ-
гъуэм и 10-м - «Шэджэм-2» 
- «Искра», «ЛогоВАЗ» - 
«Урыху», «Родник» - «Псы-
гуэнсу», «Малка» - «Къэбэр-
дей» командэхэр. 

ЖЫЛАСЭ Замир. 

«Адыгэ Республикэм и 
махуэхэр Къэбэрдей-Балъ-
къэрым» Iуэхум хэту Нал-
шык, ЩоджэнцIыкIу Алий           
и цIэр зезыхьэ Къэбэрдей  
къэрал драмэ театрым, ща-
гъэлъэгъуащ «Шу Махуэ» 
спектаклыр. Тхыдэ Iуэху-
гъуэр зи лъабжьэ пьесэр 
зытхар Адыгейм и тха кIуэ, 
усакIуэ, драматург, «Адыгэ 
макъ» газетым и редактор 
нэ хъыщ хьэ Дербэ Тимурщ. 
Къэбэрдей-Балъкъэрым 
щыщ режиссер цIэрыIуэ, 
Адыгэ Республикэм гъуаз-
джэхэмкIэ щIыхь зиIэ и 
лэжьакIуэ ЕмкIуж Андзорщ 
спектаклыр зыгъэувар. 

АДЫГЕЙМ  къикIа хьэ щIэ-
хэр гуапэу  къри гъэблэгъащ 
Къэбэрдей драмэ театрым и 
художественнэ унафэщI 
Шыбзыхъуэ Басир. 

- Ди гуапэрэ гурэ псэкIэ 
ды къыфхуэпIащIэу дыкъеб-
лэгъащ. Дэ зэшхэр дызэ кIэ-
лъыкIуэныр, дызэлъыгъуэ-
зэныр лъапIэщ. Мис мы 
 Iуэ хуми къыдитащ апхуэдэ 
зы Iэмал. Лъэпкъ Iуэху догъэ-
лъагъуэ, дытопсэлъыхь. 
Гъуэ гуанэ гугъу къикIуащ 
ады гэм. Сэ зы гупсысэ вжес-
Iэнщ: жьышхуэм жыгыр ири-
щIыкIми, лъабжьэр къанэмэ, 
къыдожыж, зыкъеужьыж. 
Дэри аракъэ! Ди лъэпкъым 
лей къытехьащ. Ауэ зыкъэду-
жьыжыфащ. Дымыщхьэхыу 
дызэкIэлъыкIуэн, дызэрыIы-
гъын, гу зыщытхуэн хуейщ. 
Ди нэхъыжьхэр псэууэ, ди 
 нэхъыщIэхэр гъуэгу дахэ те-

Насып шум къыздихьа гупсысэхэр
ту, напэ къабзэкIэ дунейм 
дыкъыщыхэщу Тхьэм дыщи-
гъэIэ! - жиIащ Адыгэ  Рес пуб-
ликэм и Лъэпкъ театрым и 
художественнэ унафэщI Хьэ -
къуий Аслъэн. 

- Спектакль дахэкIэ ды-
къеблэгъащ, фи гуапагъэри 
зыхэтщIащ. Куэдрэ щхьэусы-
гъуэ дахэкIэ зэкIэлъыкIуэн 
Тхьэм дищI! - жиIащ Ады-
гейм и цIыхубэ артист, Уры-
сейм, КъБР-мрэ КъШР-мрэ 
щIыхь зиIэ я артист Зыхьэ 
 Заур. 

Пьесэм лъабжьэ хуэхъуащ 
тхыдэм къыхэщыж Бром-
берг Iуэхугъуэм адыгэхэр зэ-
рыхэтар. 1850 гъэм фокIа-
дэм и 20-м Кавказ шу-бгырыс 
дивизионым щыщ адыгэ 
 шууеипщI, лъэпкъ Iэщэ-фа-
щэкIэ узэдауэ, Польшэ-Пру-
ссие гъунапкъэм икIри, 
Круш вицэ щIыпIэм къы-
щыувыIахэщ. Жэпуэгъуэм и 
1-м 1850 гъэм шууейхэр ка-
питан фон Иловрэ Пруссием 
и ландрат Ферноврэ яIу-
щIащ. 1844 гъэм къыдэкIауэ 
щыта конвенцэм тету, Уры-
сей империемрэ Пруссие 
къэралыгъуэмрэ я кIуэ ры-
кIуэ сэжхэр (дезертирхэр) 
ягъ э  тIысын хуейт. Iэщэхэр 
ягъэ  тIылъыну зыжраIа адыгэ 
зауэлIхэм ар ядэркъым: жаIэ 
Пруссием мамыру къы-

зэрыкIуар. Зэхэуэ къохъу. 
Абы хэмыкIуадэу къэна ады-
гэхэм суд тращIыхь 1851 гъэм 
щIышылэм и 20-м. Бромберг 
IуэхугъуэкIэ зэджэжыр аращ. 

ЛIыхъужь нэхъыщхьэм 
(Шу махуэ) и ролыр игъэ зэ-
щIащ Хьэудокъуэ Азэмэт. 
Тынш къым Шумахуэ къы-
лъы къуэкIхэр. Ауэ мыр на-
сыпым и шущ. АтIэ, хэт на сы-
пым тыншу и нэгу иплъэ-
фар?! ЛIыхъужьыр лъэп-
къым и лIыкIуэщи, жэуап ехь 
адыгэхэр дуней псом я пащ-
хьэм зэритыну щIыкIэм теу-
хуауэ. «Адыгэм Iэщэ игъэ тIы-
лъыркъым! Адыгэр лъэгуа-
жьэмыщхьэу увыркъым!» 
жеIэ. Аращ зытетыр. Тхьэр 
лIы гъэкIэ къызыхуэупса 
лъэпкъыр гугъуехькIи игъэу-
нэ хужащ. Игъэунэхуащ гъа-
щIэм Шумахуи. Зэхэуэм къе-
лар и закъуэщ. И ныб-         
жьэ гъухэр къызэраукIам и 
 гуауэм и лъэр щIихами, хьэп-
сым ирадзами, зиIыгъщ. 
 Къару къылъыкъуокIыж. На-
сып - лIыгъэ - пэж! Мы пса-
лъищыр спектаклым щызэ-
кIэ лъысхьынут. Пэж жыпIэну 
лIыгъэ къыплъыкъуэкIыныр 
гур зыгъэнщIыж насыпщ. 
ЛIыгъэкIэ псыхьа насыпым и 
лIыкIуэ Шумахуэ и шы фэ-
лIыфэм хьэщыкъ ещI ап-
хуэдэ теплъэрэ зыIыгъыкIэрэ 

зи щыпэлъагъухэр. Iэл къы-
хужызыIи щыIэщ. И лъэп-
къым теухуауэ гуемыIу зэ-
хихмэ - Iэлщ. ЩIалэм къы-
пагъэува къэрал законым 
тригъэкIуащ езым и пэжыр - 
лъэпкъ хабзэр! Шу махуэщ. 
И Iэщэ-фащэр, и шыр и 
 гъусэщ. Пьесэм и пэм ще-
гъэжьауэ, иухыху шым и об-
разыр хэтщ - адыгэлIымрэ 
ады гэшымрэ зэкIэрыпч зэ-
ры мыхъур къуиIуэкI хуэ-     
дэщ. 

ГъэщIэгъуэну къэгъэлъэ-
гъуащ Маргрезе нэмыцэ 
бзылъхугъэм и образыр 
(Мар г резэу Тхьэкъуахъуэ 
Маржэнэт джэгуащ). Зэпса-
лъэм елъытауэ, и зыщIы-
кIэм асыхьэту зехъуэж. Адэм 
зэрыхуэгуапэр къигъэлъа-
гъуэу, и макъыр щабэщ, са-
биигъуэм иджыри къыIэ пы-
мыкIам хуэдэу мэдыхьэшх. 
Гухэлъ зыхуищIам бгъэдэт-
мэ, гурыщIэр игъэпщкIур-
къым, бзылъхугъэ насыпым 
щIэзэуну, пэплъэну зэры-
хьэзырыр ину жеIэ. Маргрезе 
и образыр щIэщыгъуэ ещI 
драматургым пьесэм пхиша 
усэбзэм. Ар лъагъуныгъэм                 
и бзэу Маргрезе Iурилъ-
хьащ. 

Лъагъуныгъэм пIалъэ, 
щхьэу сыгъуэ жыхуэтIэхэр 
 зэ римыIэр Шумахуэрэ 

 Мар г резерэ я деж къы щыт-
лъа гъумэ, къуэшыгъэмрэ 
ныб жьэгъугъэмрэ зэрыгуа-
щIэр адыгэ щIалэхэм - Шу-
махуэ, Ша лихь, Бэчмызэ 
сымэ - я деж щыдолъагъу. 
ЛIыхъужьым и ныбжьэгъухэр 
къызэраукIам хэкIыпIэншэ 
ещI. ИтIани, чэнджэщ щы-
хуэныкъуэм зэжалIэр ахэращ 
- я псэхэр зэрощIэ. 

Спектаклым и кIэухым гур 
егъэпсэху. Гуапагъэу мыб-
деж щызэхуэхьэсар къызып-
къ рыкIыр лъэпкъ псом я 
лIыкIуэ хъу зы цIыхущ.                  
Нэ кIуIулъ хьэхэр зыIуах псо-
ми. ФэрыщIагъи пцIыи щы-
Iэжкъым. Пэжым гур хузэ-
Iуахри, гъуэгу ират, «уте-
кIуащ» жраIэ. 

Гу лъыптэну гугъутэкъым 
спектаклым еплъхэм ар 
зэрызыхащIэр, зэригъэгуп-
сы сэр, зэригъэгузавэр. Аб-
деж щекIуэкI гъащIэмрэ зэ-
манымрэ езыхэри хыхьам 
хуэдэт. Шумахуэ и суд ща-
щIэм ахэр зэригъэпIейтейм 
укIэлъыплъыну гъэщIэ-
гъуэнт. Абдеж къыщащтэ 
уна  фэхэм арэзы техъуэмэ, 
къэтэджхэрти, Iэгуауэр хуа-
Iэтырт, зы унафэ е жэуап 
гуэрым щыпэплъэкIи, 
пэшым щIэсхэр зэщIэдэIу-
кIыу умэзэхырт. Актёрхэмрэ 
театреплъхэмрэ я псэр зэ ры-
щIат. Спектаклым дежкIэ 
абы нэхъ лъапIэ щыIэу 
къыщIэкIынукъым. 

ГУГЪУЭТ  Заремэ.
Сурэтхэр Къарей Элинэ 

трихащ. 


